
Óre apá te ápa, néítobíru Enkaí
enkóp. Népik intokitín pookí.
Nédol ajó éísidai olêng.

Káke enyaáka adól ajó kéyieu
néítobíru oltung'áni peê eretokí
aing'ór intokítin enyéna
naáítobirúá.

Néíkurrúkur olng'atúny néjo,
"nánú óítore inkulíe kukúni
pookí éntim, néaku kéíshiaakíno
náa nánú óramát inkulíe
tokitín."

Nédar oltomé néjo, "nánú
osapúk aláng inkulíe kukúni
pookí é entîm, néaku
kéíshiaakíno náa nánú
oláríkóní."

Népuku osínkirrî sapúk te enkáre, néjo, "meátai
oláanyaanyúkie. Káyíólo ataramáta isínkír kutíti
o kúlie kukúni é enaipósha.
Káídim siî atushúmu elúkúnyá áí náíng'or
inkulíe kukúni naátií enkóp nátóyíó.
Náa kára sápuk meátai enkúkuû
náagolong'áki."

Néjo osínkirrî ópi ilalá, ké lálá
oopî óoitoréísho.

Néjo olkúrragós, "meátai
oláanyaanyúkie. Óre inkulíe
kukúni náa inkulíe aké naátií
enkóp nátóyíó eramát. Óre
isinkír néramát isínkír oótií
enaipósha. Óre nanú náa
kárámát imotónyi naapúo te
olóíng'ang'e, náramát isínkír lé
enaipósha, náramát siî inkukúni
naátií enkóp nátóyíó. Meáta
nanú enámáló."

6



Néíninîng Enkaí inkukúni pookí, isínkír ó
imotónyi.
Néjo, "káítóbiru oltung'áni."

Néíng'asia inkúkuní áajo káji étíú ená tókî nájî
oltung'áni.

Kéáta ilpápít énaa enkúkuû arashû inkopír énaa
emótonyî arashû ilpála énaa osínkirrî?

Kéló te enkôp nátoyio énaa olng'átúny?
Kéló te aí énaa olkurragós?
Képór enkáré enáa osínkirrî?

Nédoyio enkólong, néaku kewaríé. Óre
etomisímiso, néímulúmul kewán te oó
inkátampo.
Népik ewang'án oó ilákír inkonyék enyéna.
Népik erokán oó inkatampó ilpápít.
Népik enkibórra ó olápa iloisótok, ó enkitíil oó
ilákír ilálá.

Néaku eitobíruakí olpayíán ó enkitók e dukúya
éátâ iséseni oóroók néítiîl énaa enkewaríé.

Néílepu enkólong, nélo
enkéwarie.
Néímulúmul Enkaí kewán te
ewang'án é endáma.
Népik empúsísho ó oloing'áng'e
inkonyék enyê. Népik enyokíéni
é enkolóng ilpápít.

Népuku olpáyian ó enkitók
náata inkonyék púsi énaa
oloing'áng'e ó ilpápít oónyokie
énaa enkolóng.

Négila enkólong aakú téípa.
Néíbelékenya ewang'án aakú
sikítoi ó olóip órók.
Néítobíru Enkaí olpayíán ó
enkitók naáta enchoní sikítoi ó
ilpápít oóroók ó inkonyék
naámerregela áaing'or
enkolóng.

Néíteru aripiripú. Néjing oloing'áng'e eráúto.
Nédoli ilkutî ákír.
Néítobíru Enkaí olpayíán ó enkitók naáta
enchoní sopía ó ilpápít oóroók ó inkonyék
naáíbor énaa ilákír.

Néíng'asiakíno inkúkuní póoki
entóki naáta inkejék aré,
néméíshópo, néméáta ilpápít
arashû inkopír arashû ilpála.

Néíkurrúkur olngátúny
néítokóos ajó, "káídim atára
metúata te olóísótoô lái."

Néíng'or oloitikó néjo, "káínyoo
peê éítû épîk isirát?"

Néjo olówuaru kéri, "káínyoo
peê éítû épîk iltipót?"

Néjo oltomé, "káínyoo peê éítû
éítáâ ng'irô?"

Néíng'or osínkirrî ilalá, nébolu siî nínye ilálá
lenyéna oopî. Néjo, "ooi! méídim atapóro
enkáré, ejî náa ninché óoponú áaitore enkóp."
Ha ha ha!

Nékueni isinkír póoki, isápukí ó ilkutíti, egirá
áaipidoki atúa enkáré.

Nékueniyíé Enkaí nénâ kukúni. Néjo, "óre peê
méye oltúng'ání, kéíshiaakíno néramát
inkukúni pookí, isapúki ó inkutíti. Óre peê émût
nénâ kukúni te enkowúárisho énye, néye siî
nínye."

Néírrug inkúkuní póoki ilúkúny te enkányit,
eisilîg áajo kéramáti esídáí.

Néaku máíng'urá enkítóbírúnotó é Enkáí.

